
På lag med englekoret

Vestre-Slidre:

Kraftfullt mannskor,

ei lys stemme og

tonar frå ei var fele.

Tonane ber godt

mellom dei tjukke

murane i Slidredomen.

Konserten Solbøn baud laurdag

på eit knippe av kjenslevare religiøse

folketonar, nokre bånsullar

og vakre kveldssalmar.

Tonar som rommar både det

nære og kvardagslege så vel som

den inderlege bøna mot noko

større.

Roleg og enkelt

Konserten var ei blanding av

rein korsong frå songlaget i Bul i

Oslo, nokre gonger fint arrangert

saman med valderskvedaren Stian

Roland og vokalisten Astrid

Skarpengland og felespelaren

Vegard Vårdal. Det var fyrst og

fremst dei vare tonane konserten

Solbøn spelte på. Arrangementsmessig

var det roleg og enkelt,

men det var òg rom for overraskingar

og utradisjonell korframføring.

For det treng ikkje alltid

vera dei mest larmande arrangementa

som set tilhøyrarane i den

rette stemninga.

Humle mumle

Ikkje minst felespelaren Vegard

Vårdal er ein frimodig og utforskande

musikar. Innimellom

korsongen improviserte han

kring tema i songane og var med

og løfta den totale konsertopplevinga.

Det same gjorde koret:

Summinga frå koristane i

opningsnummeret høyrdest nesten

ut som humla ein varm sumarmorgon; raffinert og

enkelt, sterkt og verknadsfullt.

Ikkje fullt

Fleire av folketonane vart også

framført på tradisjonell kor-vis,

mellom anna «Litle Fuglen»,

«Kveldssalme» av Edvard Hoem,

«Gje meg handa di ven», «Ned i

Vester soli glader» og «Jesus styr

du mine tankar» - tonar som kan

hende dei fleste frammøtte kjende

att. Sjølv om ikkje alle benkene

var fylt, var det utvilsamt ei

stor konsertoppleving for dei

frammøtte.

